Монгол Улсын Их Хурлын долоо дахь удаагийн сонгуулиар 

байгуулагдсан Улсын Их Хурлын анхдугаар чуулганы Байгаль орчин, хүнс, хөдөө аж ахуйн байнгын хорооны 2016 оны 7 дугаар сарын 22-ны өдөр /Баасан гараг/-ийн хуралдааны гар тэмдэглэл

Байгаль орчин, хүнс, хөдөө аж ахуйн байнгын хорооны дарга Ц.Гарамжав ирц, хэлэлцэх асуудлын дарааллыг танилцуулж, хуралдааныг даргалав.


Ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 20 цаг 03 минутад Төрийн ордны “Их эзэн Чингис хаан танхим”-д эхлэв. 

Чөлөөтэй: Я.Санжмятав;


Эмнэлгийн чөлөөтэй: Д.Мурат;

Тасалсан: Ж.Бат-Эрдэнэ, Х.Болорчулуун, Г.Солтан, Г.Тэмүүлэн, Д.Эрдэнэбат.

Нэг. Монгол Улсын Засгийн газрын гишүүн-Байгаль орчин, аялал жуулчлалын сайдыг томилох тухай асуудал

Хэлэлцэж буй асуудалтай холбогдуулан Монгол Улсын Ерөнхий сайд Ж.Эрдэнэбат, Монгол Улсын Засгийн газрын гишүүн-Байгаль орчин, аялал жуулчлалын сайдад нэр дэвшигч, Улсын Их Хурлын гишүүн Д.Оюунхорол нар оролцов. 


Хуралдаанд Улсын Их Хурлын Тамгын газрын Ерөнхий нарийн бичгийн дарга Ц.Цолмон, Хууль зүйн үйлчилгээний хэлтсийн дарга Ж.Дашдорж, Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Д.Энхбат нар байлцав. 

Монгол Улсын Засгийн газрын гишүүн-Байгаль орчин, аялал жуулчлалын  сайдыг томилуулах тухай саналыг Монгол Улсын Ерөнхий сайд Ж.Эрдэнэбат танилцуулав. 

Танилцуулгатай холбогдуулан Улсын Их Хурлын гишүүдээс асуулт гараагүй болно. 

Улсын Их Хурлын гишүүн А.Сүхбат, С.Жавхлан, Б.Саранчимэг, Б.Батзориг  нар үг хэлэв.

Ц.Гарамжав: - Монгол Улсын Засгийн газрын гишүүн-Байгаль орчин, аялал жуулчлалын сайдад Улсын Их Хурлын гишүүн Дуламсүрэнгийн Оюунхоролын нэрийг дэвшүүлэх саналыг дэмжье гэсэн санал хураалт явуулъя. 

Зөвшөөрсөн:
12


Татгалзсан:

0


Бүгд:


12


100 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ц.Гарамжав Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 12 минут үргэлжилж, 19 гишүүнээс 12 гишүүн ирж, 63.2 хувийн ирцтэйгээр 20 цаг 15 минутад өндөрлөв.

Тэмдэглэлтэй танилцсан: 


БАЙГАЛЬ ОРЧИН, ХҮНС, 


ХӨДӨӨ АЖ АХУЙН 


БАЙНГЫН ХОРООНЫ 


ДАРГА 







Ц.ГАРАМЖАВ

Тэмдэглэл хөтөлсөн: 


ПРОТОКОЛЫН АЛБАНЫ 


ШИНЖЭЭЧ







Ц.АЛТАН-ОД
МОНГОЛ УЛСЫН ИХ ХУРЛЫН 

ДОЛОО ДАХЬ УДААГИЙН СОНГУУЛИАР БАЙГУУЛАГДСАН 

УЛСЫН ИХ ХУРЛЫН АНХДУГААР ЧУУЛГАНЫ 

БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 

2016 ОНЫ 7 ДУГААР САРЫН 22-НЫ ӨДӨР /БААСАН ГАРАГ/-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 20 цаг 03 минутад эхлэв.

Ц.Гарамжав: - Байнгын хорооны эрхэм гишүүдийнхээ энэ өдрийн амгаланг айлтгая. 2016 оны 7 дугаар сарын 22-ны Байгаль орчин, хүнс, хөдөө аж ахуйн байнгын хорооны ээлжит хуралдаан эхэлж байна. Ингээд ирц маань 52.6 хувьтай байгаа тул энэ өдрийн хуралдааныг нээснийг мэдэгдье. 

Энэ өдрийн манай Байнгын хорооны хуралдаанаар хэлэлцэх асуудлаа танилцуулъя. Монгол Улсын Засгийн газрын гишүүн, Байгаль орчин, аялал жуулчлалын сайдыг томилуулах тухай Монгол Улсын Ерөнхий сайдын саналыг бид нар одоо хэлэлцэх болно. 

Хэлэлцэх асуудал дээр саналтай хүн байна уу? Хэлэлцэх асуудлаа батлах уу? Баталъя. Саналтай хүн байна уу? За баталъя. 

Монгол Улсын Засгийн газрын гишүүн, Байгаль орчин, аялал жуулчлалын сайдыг томилуулах тухай Монгол Улсын Ерөнхий сайдын саналыг хэлэлцье. 

Ж.Эрдэнэбат: - Эрхэм гишүүдийнхээ энэ өдрийн амар амгалан эрэн мэндчилж байна. Дуламсүрэнгийн Оюунхоролыг Засгийн газрын гишүүн, Байгаль орчин, аялал жуулчлалын сайдын албан тушаалд томилуулахаар танилцуулж байна. 

Дуламсүрэнгийн Оюунхорол нь 1963 онд Завхан аймгийн Тосонцэнгэл суманд төрсөн. 53 настай. Нөхрийн хамт амьдардаг. 1981 онд Улаанбаатар хотын Д.Сүхбаатарын нэрэмжит 10 жилийн 2 дугаар дунд сургуулийг төгссөн. 1986 онд Улсын багшийн дээд сургууль, 2003 онд Монгол Улсын Их Сургуулийн Хууль зүйн дээд сургуулийг тус тус төгссөн. Математикийн багш, эрх зүйч мэргэжилтэй. Бүгд Найрамдах Чехословак Улс, Америкийн Нэгдсэн Улс, Бүгд Найрамдах Энэтхэг Улс, Швейцарийн Холбооны Улс болон Австрали, Сингапур Улсуудад удирдлага, улс төр, эмэгтэйчүүдийн оролцоо, дээд боловсролын менежментийн чиглэлээр мэргэжлийн сургалтад хамрагдсан. Боловсролын доктор, дэд профессор цолтой. Орос, англи хэлний мэдлэгтэй. 

1986-1989 онд Нийслэлийн 10 жилийн 26 дугаар дунд сургуулийг математикийн багш, хичээлийн эрхлэгч, 1987-1990 онд Туул хороо Хувьсгалт Залуучуудын Эвлэлийн хорооны нарийн бичгийн дарга, 1991-1999 онд “Отгонтэнгэр” дээд сургуулийн ректор, 1999-2000 онд “Отгонтэнгэр” их сургуулийн ректор, 2000-2004 онд Улсын Их Хурлын гишүүн, 2004-2008 онд “Отгонтэнгэр” их сургуулийн ерөнхийлөгч, 2008-2012 онд Улсын Их Хурлын гишүүн, Нийгмийн бодлого, боловсрол, соёл, шинжлэх ухааны байнгын хорооны дарга, 2014-2015 онд Засгийн газрын гишүүн, Байгаль орчин, ногоон хөгжил, аялал жуулчлалын сайдаар тус тус ажиллаж байсан. 2012 оноос өнөөг хүртэл Улсын Их Хурлын гишүүнээр ажиллаж байна. 

Төрийн албанд 16 жил, үүнээс улс төрийн албан тушаалд 12 жил ажилласан. 

Дуламсүрэнгийн Оюунхоролыг Монгол Улсын Засгийн газрын гишүүн Байгаль орчин, аялал жуулчлалын сайдад нэр дэвшүүлснийг дэмжиж өгөхийг хүсье. 

Ц.Гарамжав: - Ерөнхий сайд болон нэр дэвшигчээс асуух зүйл байна уу? Асуух асуулттай гишүүд байвал кнопоо даръя. Асуултаа тасалчихъя. Асуух асуулт байхгүй. Тийм ээ. Асуултаа тасалъя. За санал. 

А.Сүхбат: - За нэр дэвшиж байгаа Д.Оюунхорол гишүүндээ бас амжилт хүсье. Өнөөдөр Монгол Улсын хөгжлийн чиг хандлага хаашаа юм бэ гэхээр уул уурхай гэж хэлэхэд бас хэцүү байна шүү. 

Тэгэхээр ганц манай 29 дүгээр тойрогч биш бусад Монгол орны аль сайхан одоо уул ус, ургамал, амьтан байдаг тэр газар үнэхээрийн өрөвдөлтэй байдалд орж байна. 

Тэгэхээр Байгаль орчин, аялал жуулчлалын яам гэдэг бол энэ нэрээ сайн хангаж, энэ нэрийнхээ одоо үндсэн чиг үүргийн дагуу тууштай, зоригтой, тэмцэлтэй ингэж сайн ажиллах байх гэж бодож байна. Тэгээд та бүхний ажлыг дэмжиж бас бид бүхэн одоо дэмжиж сайн ажиллах болно. 

Өнөөдөр газар нутаг маань хэдэн овоолгоотой шороо болоод үлдсэн. Тэр лүү нь одоо мал, хүн унаж үхмээр ийм л дүр зураг харагдаж байгаа шүү дээ. Тэгээд нөхөн сэргээлт байдаггүй. Тэгээд та ажилдаа энэ нутгийн уугуул иргэд өвөлжөө хаваржаагаа өмчлөөд авчихсан энэ малчдаа сайн анхаараарай. Энэ нутгийн уугуул иргэдийнхээ эрх ашгийг хамгаалаарай. Нутаг усаа сайхан хамгаалж аялал жуулчлал талдаа сайн анхаарч ажиллаарай гэж танд захих байна. Тэгээд амжилт хүсье. 

Ц.Гарамжав: - За өөр саналтай хүн байна уу? С.Жавхлан гишүүн. 

С.Жавхлан: - Энэ өдрийн мэнд та бүхэндээ хүргэе. Миний хувьд Монгол Улсын Их Хуралд орж ирээд өнөөдөр анх удаа бас энэ чанга яригчаар ам нээж байгаадаа их тааламжтай байна. 

Тэгээд энэ маань болохоор байгаль орчноо хамгаалж энэ эх орноо хайрлаж явах ёстой ийм эрхэм үүргийг одоо хүлээлгэж байгаа олонхийн юугаар ингэж оруулж ирж байгаа ийм сайхан ээж хүн, эмэгтэй хүнийг одоо ингэж бас сайдад нэр дэвшүүлж байгаа ийм үйл хэргээр миний бас энэ ам анх нээгдэж байгаад их тааламжтай байна. 

Тэгээд дээрээс нь та ажил үүргээ хийхдээ ямарваа нэгэн байдлаар байгаль хэзээ ч хүнийг ялгадаггүй шүү дээ. Бид нарыг энэ байгаль ээж бүгдээрээ л бүгдийг нь адилхан ялгадаггүй. Нар хүртэл бид нар дээр ав адилхан тусдаг. Тэгэхээр та яг ээж хүн яаж үрээ хайрладаг гэдэг шиг эх орон маань бид нарыг одоо хайрлахыг маш их хүсч хүлээж байгаа. Тэгэхээр ямарваа нэгэн байдлаар энэ талцсан. Одоо энэ нийгэмд ерөөсөө энэ төр захиргааны байгууллагын нэр хүнд гэдэг бол маш их хов живтэй, маш их хэл амтай, маш их хүмүүсийн одоо ийм уур бухимдал, цухалдал ихтэй ийм байна. Энэ маань бол бас байгалиа бид нар гомдоосон учраас дээр нь байгаа бид нар бас учраа олохгүй байгаад байгаа юм болов уу. 

Тэгэхээр та бол хэнийг ч ялгахгүй ажиллаарай гэж одоо танд би аминчлан хүсмээр байна. Хүн сэтгэлээр. Монгол хүн л байвал одоо ширхэг ч чулууг ялгалгүйгээр бид нар нэг ширхэг бүрчлэн хайрлах ёстой гэдэг тэр нандин сайхан монгол хүний ёс жудаг, зарчмыг та барьж ажиллаарай гэж одоо танд хүсмээр байна. 

Таны одоо энэ хийх ажилд бол маш их өндөр хэмжээний хариуцлага, одоо ийм зүйлүүд хүлээгдэж байгаа байх. Энийг бол одоо сая аварга маань хэллээ. Энэ талаар бидний хувьд ч гэсэн маш их олон зүйлийн мэдээлэл, маш их олон зүйлийн бас хувь, одоо иргэний хөдөлгөөнүүд ч юм уу ингээд тэмцэж хийж бас тодорхой хэмжээний багадахгүй туршлага юм байдаг. Тэгэхээр зэрэг бас саяны миний хэлдэг шиг ялгалгүйгээр бүх хүний хүсч мөрөөдөж байгаа тэр бүх хүний л одоо хэлж хэрэгжүүлэхийг бодож байгаа тэр саналуудыг л та бас өөрийнхөө ажилд тусгаж ингэж яваарай гэж хүсч байна. 

Тэгээд таны цаашдын ажилд амжилт сайн сайхныг хүсэн ерөөе. 

Ц.Гарамжав: - Б.Саранчимэг гишүүн саналаа хэлье. 

Б.Саранчимэг: - Өнөөдөр бас Байгаль орчин, ногоон хөгжлийн сайдаар Д.Оюунхорол гишүүнийг ингэж дэвшиж орж ирж байгаад бас талархалтай хандаж байна. Тэгээд танд амжилт хүсье. 

Тэгээд бас туршлагатай парламентч. Өмнө нь бас энэ 8 сар Байгаль орчны сайд хийж байхдаа бас олон зүйлийг амжуулж хийснийг би бас мэдэж байна. Тэгээд цаашдаа ажиллахдаа бас өнөөдөр Улаанбаатар хотын цэвэрлэх байгууламж, нөгөө талаар энэ Улаанбаатар хотын ногоон байгууламжийг нэмэгдүүлэх тал дээрээ яамнаасаа илүү их бас энэ хүн ам, одоо улсынхаа тал хувь нь, бас илүү хувь нь амьдарч байгаа энэ Улаанбаатар хотын ногоон орчинг бий болгоход илүү их анхаарч ажиллаарай гэж хүсч байна. 

Тэгээд танд ажлын өндөр амжилт хүсье. 

Ц.Гарамжав: - За одоо санал хураалтаа. Я.Содбаатар гишүүний нэр байгаа юу? Я.Содбаатар гишүүний микрофоныг нээе. Саналаа. 

Я.Содбаатар: - Би чуулган дээр хэлье. 

Ц.Гарамжав: - Б.Батзориг гишүүний микрофоныг нээе. Б.Батзориг гишүүн. 

Б.Батзориг: - Дэмжиж байна. Тэгээд ялангуяа манай нутгаас, Баянзүрх дүүргээс бас Байгаль орчны сайд нэр дэвшиж сайд болох гэж байгаад их талархаж байна. 

Үнэхээр одоо манай Улаанбаатар хотод маань Монгол Улсын хүн амын 50 гаруй хувь нь амьдарч байгаа. Хөрсний бохирдол, агаарын бохирдол дээр анхаараарай. Таны нэр дэвшиж сонгогдсон тойрог гэр хороолол нэлээн олонтой байгаа. Тэгэхдээ энэ гэр хорооллын хөрсний бохирдлын тал дээр, ялангуяа одоо манай гэр хороололд амьдарч байгаа хүмүүс бол гэрээ тойруулаад одоо нолио ухаад амьдарч байгаа шүү дээ. 

2012 онд нэг удаа энэ гэр хорооллын айл өрхүүдийн бохирын цооног, бохирыг ариутгасан юм. Түүнээс хойш бол ерөөсөө ариутгал хийгдээгүй. Тэгэхээр энэ гэр хорооллын иргэдийн бохирын цооног, бохирыг ариутгах тал дээр анхаарч ажиллаарай. Хэрвээ энэ байдал удаан үргэлжлэх юм бол бидний одоо нөгөө хүнсэнд хэрэглэж байгаа хөрсний ус бохирдох ийм аюултай. 

Дээрээс нь одоо энэ XXI зуунд амьдарч байгаа иргэд маань зөөврийн ус хэрэглэж амьдарч байгаа шүү дээ. Ялангуяа гэр хорооллын. Тэгэхээр гэр хороололд гүний худаг гаргах асуудал дээр анхаарч ажиллаарай гэж хэлэх байна. Тэгээд та бол энэ ажлыг одоо маш өндөр түвшинд хийх ийм чадвартай. Өмнө нь бол одоо бас энэ салбарыг удирдаж байсан хүний хувьд бид дэмжиж байна. Тэгээд нутгийн эгчийгээ дэмжиж байна. Одоо хоёр гараа өргөөд дэмжиж байна. Танд амжилт хүсье. За баярлалаа. 

Ц.Гарамжав: - Гишүүд саналаа хэлж дууслаа. Одоо санал хураалтаа явуулъя. 

Монгол Улсын Засгийн газрын гишүүн, Байгаль орчин, аялал жуулчлалын сайдад нэр дэвшигч Дуламсүрэнгийн Оюунхоролыг дэмжье гэсэн томьёоллоор санал хураалтаа явуулъя. Санал хураалт явагдаж байна. 

Байнгын хорооны гишүүдийн 100 хувийн саналаар одоо Монгол Улсын Засгийн газрын гишүүн, Байгаль орчин, аялал жуулчлалын яамны сайдад нэр дэвшигч Дуламсүрэнгийн Оюунхоролыг дэмжлээ. 

Ингээд 100 хувийн саналаар дэмжигдлээ. 

Сайдад нэр дэвшсэн Д.Оюунхоролдоо ажлын амжилтыг хүсэн ерөөе. Энэ өдрийн Байгаль орчин, хүнс, хөдөө аж ахуйн байнгын хорооны хуралдаан өндөрлөснийг мэдэгдье. Өнөөдрийн хуралдаанд оролцсон гишүүддээ талархлаа дэвшүүлье. 

Одоо ингэе. Хүлээж байгаарай. Нэгдсэн хуралдаанд танилцуулах гишүүд ээ томилъё. Өөрийгөө томилчих юм уу. За тэгье. За тэгвэл би өөрөө танилцуулахаар тогтлоо. Хуралдаан өндөрлөснийг мэдэгдье. 

Хуралдаан 12 минут үргэлжилж, 20 цаг 15 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ

